
Annotatsiya 

Mazkur ilmiy ishda hududiy soliq salohiyatini belgilovchi omillar va ularning 

davlat byudjeti barqarorligidagi oʻrni tahlil qilingan. Tadqiqot davomida soliq 

siyosatining hududiy xususiyatlari, ularni optimallashtirish yoʻllari hamda davlat 

byudjetining daromad qismini mustahkamlash boʻyicha tavsiyalar ishlab chiqilgan. 

Аннотация 

В данной научной работе анализируются факторы, определяющие 

налоговый потенциал территории, и их роль в обеспечении устойчивости 

государственного бюджета. В ходе исследования разработаны рекомендации по 

территориальной специфике налоговой политики, путям ее оптимизации и 

укреплению доходной части государственного бюджета. 

Abstract 

This scientific work analyzes the factors determining the territorial tax potential 

and their role in the stability of the state budget. During the study, recommendations 

and strengthening the revenue part of the state budget. 

Mamlakat iqtisodiy barqarorligini taʼminlashda soliq tizimining oʻrni beqiyosdir. 

Davlat byudjeti tushumlarining asosiy manbai boʻlgan soliqlar hajmi koʻp jihatdan 

hududlarning iqtisodiy imkoniyatlariga bogʻliq. Shu nuqtai nazardan soliq salohiyati 

tushunchasi davlat moliyaviy resurslarining nazariy jihatdan maksimal miqdorini 

ifodalovchi muhim koʻrsatkich sifatida alohida ahamiyat kasb etadi. Soliq salohiyati 

faqatgina amaldagi soliq qonunchiligi natijasi emas, balki hududlarning iqtisodiy, 

ijtimoiy, siyosiy hamda tabiiy sharoitlari uygʻunligida shakllanadigan koʻp omilli 

jarayon hisoblanadi. 

Soliq salohiyatining nazariy asoslari boʻyicha xorijiy va mahalliy olimlarning 

tadqiqotlarida turlicha yondashuvlar uchraydi. Masalan, R. Musgrave va P. Samuelson 

asarlarida davlat byudjeti barqarorligini taʼminlashda soliqlarning fiskal va tartibga 

soluvchi vazifalari birlamchi ahamiyat kasb etishi taʼkidlanadi [1-2]. R. Bird va M. 

Cnossen tadqiqotlarida esa soliq salohiyati hududlarning iqtisodiy imkoniyatlari va 

soliq bazasini aniqlash bilan bevosita bogʻliq ekani qayd etilgan [3]. 

Mahalliy tadqiqotchilar ichida Z. Abdullayev, S. Xudoyqulov, Z. Axrorov va 

boshqalar Oʻzbekistonda hududiy soliq salohiyatini baholash masalasini chuqur 

oʻrgangan [4-6]. Ularning fikricha, soliq salohiyatini shakllantirishda nafaqat 

qonunchilik va soliq stavkalari, balki demografik, investitsion hamda infratuzilmaviy 

omillar ham alohida oʻrin tutadi.  

Umuman olganda, mavjud ilmiy manbalarda soliq salohiyatini shakllantirishda 

turli omillar oʻrni yoritilgan boʻlsa-da, ularning hududiy kesimda tahlili hamon 

dolzarbligicha qolmoqda. Shu bois Oʻzbekiston sharoitida tashqi va ichki omillarni 

kompleks baholash, soliq maʼmuriyatchiligini samarali tashkil etish va yashirin 

iqtisodiyotni qisqartirish orqali soliq salohiyatini oshirish muhim ilmiy-amaliy vazifa 

hisoblanadi. 

Oʻzbekiston mintaqasining soliq salohiyatini shakllantirish koʻp qirrali va 

murakkab jarayon hisoblanadi. Bu jarayon nafaqat soliqqa oid qonunchilikka, balki 

hududlarning iqtisodiy, ijtimoiy va tabiiy sharoitlariga ham bevosita bogʻliqdir. Soliq 

salohiyatining hajmi va dinamikasiga taʼsir etuvchi omillarni shartli ravishda bir nechta 

guruhlarga ajratish mumkin: doimiy va oʻzgaruvchan, asosiy va ikkilamchi, tashqi va 

ichki. Bunda doimiy omillar hududning soliq bazasini barqaror taʼminlasa, 

oʻzgaruvchan omillar qisqa muddatli iqtisodiy vaziyatga qarab oʻzgarib turadi. Shuni 

alohida qayd etish lozimki, soliq salohiyati faqat barcha omillar kompleks tarzda 

ishtirok etgandagina toʻlaqonli shakllanadi. 

Tashqi omillar jumlasiga Oʻzbekiston Respublikasining amaldagi qonunchiligi, 

davlat tuzilishi va boshqaruv shakli, makroiqtisodiy prognozlar, siyosiy barqarorlik, 

xalqaro iqtisodiy munosabatlar, shuningdek tabiiy-iqlimiy va geografik sharoitlar 

kiradi. Masalan, mamlakatning davlat tizimi qanday tuzilganligi bevosita soliq 

tushumlarining markazlashuv darajasini belgilaydi. Shuningdek, inflyatsiya 

jarayonlari soliqqa tortiladigan bazaga sezilarli taʼsir koʻrsatib, narxlar oʻsishi bilan 

birgalikda hududlarning soliq tushumlari ham ortib boradi. Bu esa soliq salohiyatining 

mutanosib ravishda kengayishiga olib keladi. 

Ichki omillar esa hududning iqtisodiy resurslari, ishlab chiqarish quvvati, 

tadbirkorlik faoliyati darajasi, investitsion muhit va soliq boshqaruvining 

samaradorligi bilan belgilanadi. Geografik joylashuv esa alohida ahamiyatga ega 

boʻlib, mintaqaning transport-logistika imkoniyatlari va resurs taʼminoti darajasini 

koʻrsatadi. Tabiiy-iqlimiy omillar esa tadbirkorlik subyektlari uchun qulay yoki 

noqulay sharoitlar yaratadi. Shu tariqa, soliq salohiyati – bu faqatgina qonunchilik 

natijasi emas, balki hududning iqtisodiy va ijtimoiy salohiyati, ishlab chiqarish 

imkoniyatlari va tashqi sharoitlarning uygʻunlashuvi natijasida shakllanadigan koʻp 

omilli kompleksdir. 



2025-YIL 16-OKTABR MAXSUS SON  

  

WWW.MARKETINGJOURNAL.UZ 501 

 

   ILMIY, AMALIY VA OMMABOP JURNAL  

 

Oʻzbekistonning amaldagi qonunchiligi mintaqalarning soliq salohiyatiga 

bevosita ham, bilvosita ham taʼsir koʻrsatishi mumkin. Yaʼni, huquqiy meʼyorlar soliq 

bazasining hajmi, soliq solish obyekti va qoʻllaniladigan stavkalarga taʼsir etish orqali 

soliq salohiyatining oshishi yoki pasayishiga olib keladi. Shu jihatdan qaralganda, soliq 

stavkalari, soliqqa tortiladigan baza va soliq solish obyektining aniqlanishi soliq 

salohiyatining hajmini belgilovchi asosiy omillar hisoblanadi. Ayniqsa, turli xil soliq 

imtiyozlari va preferensiyalar mintaqaning soliq resurslarini shakllantirishda muhim 

rol oʻynaydi. 

Hududiy soliq salohiyatiga taʼsir qiluvchi omillardan yana biri — bu siyosiy 

omillardir. Hokimiyat institutlari faoliyati, siyosiy tizimning tabiati, mamlakatdagi 

partiyalar soni va ularning faoliyati soliq siyosatining samaradorligini belgilab beradi. 

Davlat moliya tizimida soliq siyosatining barqarorligi koʻp jihatdan turli boshqaruv 

darajalari oʻrtasida shakllanadigan aniq va konstruktiv hamkorlikka bogʻliq. Siyosiy 

omillar, shuningdek, byudjetlararo munosabatlar va moliyaviy resurslarning 

taqsimlanish mexanizmlari orqali ham oʻz ifodasini topadi. 

Shuningdek, makroiqtisodiy omillar ham mintaqalarning soliq salohiyatiga katta 

taʼsir koʻrsatadi. Bular jumlasiga xorijiy investitsiyalar hajmi, qisqa muddatli kapital 

oqimlari, mehnat resurslari harakati, aholi sonining oʻzgarishi, xalqaro texnologiya 

transferi, jahon iqtisodiyoti konyunkturasi, tashqi savdo aloqalari va mamlakat 

ijtimoiy-iqtisodiy rivojlanish prognozlari kiradi. Bu omillar soliqqa tortiladigan 

bazaning hajmi va sifati, demakki, soliq salohiyatining oʻsish yoki pasayishiga 

bevosita taʼsir koʻrsatadi. 

Ichki omillar esa hududning oʻziga xos xususiyatlari bilan bogʻliq boʻlib, ular 

mintaqa iqtisodiyotining rivojlanish darajasi, ishlab chiqarish quvvati, xoʻjalik 

yurituvchi subyektlarning faolligi va soliq boshqaruvi samaradorligini qamrab oladi. 

Ushbu omillarning oʻziga xos jihati shundaki, hokimiyat organlari ularning mintaqa 

iqtisodiyotiga taʼsirini tartibga solishi va kerak boʻlsa, muayyan islohotlar orqali 

soliqqa tortish bazasini kengaytirishi yoki qisqartirishi mumkin. Shu bois ichki 

omillarni samarali boshqarish hududlarning soliq salohiyatini oshirishning muhim 

vositasi sanaladi. 

Oʻzbekiston Respublikasining soliq salohiyatini shakllantirishda ichki omillar 

alohida oʻrin tutadi. Bunday omillar qatoriga hududiy qonunchilik, ijtimoiy-

demografik jarayonlar, resurs va xomashyo bazasi, infratuzilma rivoji, “yashirin 

iqtisodiyot”, innovatsiyalar, ekologik va investitsion sharoitlar, shuningdek soliq 

maʼmuriyatchiligi hamda soliq madaniyati kiradi. Har bir omil oʻz navbatida mintaqa 

va mamlakat soliq bazasining shakllanishiga sezilarli taʼsir koʻrsatadi. 

Hududiy qonunchilik omillari jumlasiga soliqlarni joriy etish, soliq stavkalarini 

oʻzgartirish yoki koʻtarish, soliq imtiyozlarini belgilash hamda qonunbuzarliklar uchun 

moliyaviy sanksiyalarni qoʻllash kiradi. Mazkur omillar hududning fiskal barqarorligi 

va soliq tushumlarining hajmiga bevosita taʼsir koʻrsatadi. 

Ijtimoiy-demografik omillar esa aholining turmush darajasi va inson kapitalini 

belgilab beradi. Oʻlim darajasining pasayishi, sogʻliqni saqlash va ijtimoiy sohaning 

rivojlanishi, aholining ijtimoiy himoyasi, munosib mehnat sharoitlari va migratsiya 

jarayonlarini tartibga solish soliq bazasining kengayishiga olib keladi. 

Resurs va xomashyo omillari mintaqaning iqtisodiy raqobatbardoshligini 

belgilovchi asosiy manbalardan biridir. Tabiiy resurslarga boy hududlar investitsion 

jozibadorlik va iqtisodiy oʻsish imkoniyatlariga ega boʻladi. Shu bilan birga, 

resurslardan foydalanish va ularni qayta ishlash xarajatlari ham soliq tushumlariga 

taʼsir koʻrsatadi. 

Infratuzilma omillari mintaqaning transport-geografik joylashuvi, moddiy-texnik 

bazasi, temir yoʻl va avtomobil magistrallari, aloqa va transport xizmatlarining 

rivojlanganligi bilan bogʻliqdir. Rivojlangan infratuzilma hududning 

raqobatbardoshligini oshiradi va soliq salohiyatini kengaytiradi. 

Yashirin iqtisodiyot omili esa soliq salohiyatini pasaytiruvchi eng muhim salbiy 

omillardan biridir. Yashirin iqtisodiy faoliyat koʻlami ortgani sari soliq tushumlarini 

prognozlash va nazorat qilish qiyinlashadi. Shu bois yashirin iqtisodiyotni qisqartirish, 

unga qarshi samarali mexanizmlarni joriy etish mamlakat soliq salohiyatini oshirishda 

muhim ahamiyat kasb etadi. 

Innovatsion omillar ilmiy-tadqiqot ishlari va yangi texnologiyalarni joriy etishni 

oʻz ichiga oladi. Innovatsiyalar asosida yangi tadbirkorlik subyektlari paydo boʻladi, 

ishlab chiqarish samaradorligi ortadi va soliq bazasi kengayadi. 

Investitsion omillar hududdagi qulay investitsiya muhitini belgilaydi. Mahalliy va 

xorijiy investitsiyalarning oqimi mintaqaning ishlab chiqarish salohiyatini oshiradi va 

soliq tushumlarini koʻpaytiradi. 

Soliq maʼmuriyatchiligi tizimi ham salohiyatga bevosita taʼsir koʻrsatadi. Soliq 

organlarining samarali faoliyati, soliq toʻlovlarini yigʻish darajasining oshishi byudjet 

barqarorligini taʼminlaydi. 

Xulosa qilib aytganda, soliq salohiyati mamlakatning moliyaviy barqarorligi va 

iqtisodiy mustaqilligini belgilovchi asosiy koʻrsatkichlardan biridir. U nafaqat 

qonunchilik meʼyorlari, balki hududlarning iqtisodiy resurslari, demografik tarkibi, 

investitsion jozibadorligi va soliq madaniyati darajasiga ham bevosita bogʻliqdir. Shu 

sababli soliq salohiyatini oshirish uchun tashqi omillar bilan bir qatorda ichki omillarni 

ham izchil boshqarish, soliqqa oid qonunchilikni takomillashtirish, yashirin 

iqtisodiyotni qisqartirish va soliq toʻlovchilarning huquqiy ongini yuksaltirish muhim 

ahamiyat kasb etadi. 

